Uručena priznanja najboljim ski centrima

Sezona 2003/2004

Završena akcija Ski magazina i Vanjskotrgovinske komore BiH

U  akciji koju je započeo Ski magazin a pridružila se Spoljnotrgovinska komora BiH za najbolje u sezoni 2003/2004  proglašeni su Olimpijski centar Jahorina, hoteli “Bistrica” i “Pahuljica”, te restoran “Ognjište”...

Na početku svečanosti u hotelu “Bistrica” na Jahorini kojom je završena višemjesečna akcija Ski magazina u koju se uključila i Vanjskotrgovinska komora BiH prisutni gosti i zvanice upoznati su sa zvaničnim materijalom koji je izradila Grupacija za turizam i ugostiteljstvo VKT BiH. U tom zanimljivom materijalu je, između ostalog, istaknuto:

«...Tradicija skijanja, planinarenja i alpinizma na našim prostorima postoji preko sto godina o čemu svjedoče brojni objekti i dokumenti ali ekspanzija planinskog turizma je krenula nakon XIV ZOI 84.

Tada je izvršena rekonstrukcija i modernizacija postojećih zimskih centara te u funkciju za razvoj zimskih sportova stavljeno na raspolaganje ukupno 23 velika i mala centra i skijališta. Poznatim dešavanjima 90-tih godina dosta toga je uništeno i devastirano ali u posljednjih par godina bilježimo nagli razvoj zimskog turizma.

Danas, zimski centri u BiH, raspolažu sa preko 50 kilometara skijaških staza koje su povezane sa osam žičara i preko 20 ski liftova koji mogu opslužiti preko 20.000 skijaša na sat.

Smještajni kapaciteti na planinama su raspoređeni po hotelima, apartmanima, pansionima, planinarskim domovima i vikendicama, koji broje 6.126 ležaja, a u njima je u  predhodnoj sezoni ostvareno preko 150.000 noćenja što čini 23 odsto ukupnog ostvarenog turističkog prometa u BiH.

Ove godine na planinama je održan velik broj sportskih takmičenja (Balkansko prvenstvo biatlonu, šest trka koje se boduju za FIS bodove, državna, gradska, klupska i druga takmičenja) kao i veliki broj kulturno - sportskih manifestacija.

Izborom najboljih zimskih centara, skijališta, hotela i restorana  na planinama BiH, žiri nije imao namjeru da tvrdi kako je na našim planinama sve idealno i na željenom nivou. Naprotiv, nedostaci su vidljivi gotovo na svakom koraku, bez obzira da im je uzrok besparica, nemar ili nedostatak smisla za odnos prema prirodi i ljepotama koje nas okružuju.

Stoga nagrade koje su uručene imaju smisao samo onda ako budu shvaćene i kao obaveza da u vremenu koje je ispred nas budemo sve više aktivni na planu iznalaženja poboljšanja a pri tome pazili da očuvamo prirodu i okoliš.

Jednako pažljiv odnos treba gajiti prema programima razvoja takmičarskog sporta u svim skijaškim disciplinama. Ne smijemo zaboraviti da nas je klupska skijaška aktivnost, ne tako davnih osamdesetih, izvela iz anonimnosti u svijet olimpizma. Razvoj zimskog turizma u neraskidivoj je vezi sa razvojem skijaškog sporta, a i ciljevi su im isti: ponovo da postanu olimpijski...»

Imena članova žirija...

Žiri Izbora sačinjavali su eminetni sportski i turistički radnici. Predsjednik žirija je bio Vojo Tomić, 

profesor, direktor ski centra “Bjelašnica-Igman” u izgradnji, za vrijeme ZOI 84 a i nakon Igara, poznati ski trener i afirmisani sportski radnik. Huso Arslanagić, profesor, direktor Ski centra “Jahorina” za vrijeme održavanja ZOI 84, međunarodni ski učitelj, afirmisani sportski radnik

Vlatko Slokar,  profesor, generalni sekretar skijaškog saveza BiH u vrijeme priprema i održavanja ZOI 84, sportski direktor Ski centra “Jahorina” od 1984. do 1992 godine., međunarodni ski učitelj i međunarodni ski sudac, afirmisani sportski radnik

U ime Sekcije hotelijera odnosno Grupacije za turizam i ugostiteljstvo u rad žirija pored Gorana Brčkalovića su bili uključeni: Senadin  Fetahagić, direktor hotela “Holiday Inn” Sarajevo, Milomir Sajić direktor hotela “Palas” Banja Luka, Ante Konjevod direktor hotela “Neum” u Neumu, Zahid Bešović,direktor hotela “Maršal” na Bjelašnici, Dragan Petković, pomoćnik direktora za turizam i ugostiteljstvo OC Jahorina, Milan Babić , predsjednik skupštine Udruženja turističkih agencija (UTABiH), Zoran Bibanović, predsjednik Udruženja turističkih agencija (UTABiH) i Zlatko

Prlenda, radio “Stari grad” prvi turistički radio u BiH.  

Oni su najbolji...

Ski centri

1. mjesto  - Olimpijski Centar Jahorina 

85 bodoova

2. mjesto  Ski centar "Bjelašnica-Igman"

80 bodova

3. mjesto  Ski centar "Čajuša"-Kupres

75 bodova

Hotel...

1. mjesto   Hotel  "Bistrica"  Jahorina

85 bodova

2. mjesto   Hotel "Maršal"   Bjelašnica 

80 bodova

3. mjesto  Hotel "Adria ski"  Čajuša 

75 bodova

Hotel manjih smještajnih kapaciteta, 

pansion, apartman....

1. mjesto Hotel "Pahuljica" Vlašić

75 bodova

2. mjesto Pansion-klub "Lavina"  Jahorina

70 bodova

3. mjesto Hotel "Maestral" Kupres

65 bodova

Restoran...

1. mjesto  Restoran "Ognjište"  Jahorina

75 bodova

2. mjesto Restoran  "Koliba"  Jahorina

70 bodova

3. mjesto "Hajdučke vrleti" Blidinje

60 bodova

Specijalna priznanja...

Ski centru Blidinje

Za ukupan razvoj zimskog turizma i ski sporta

Gostioni “Rajska vrata” na Jahorini

Za gastro ponudu na bazi šumskih plodova

Dan koji odlazi u historiju...


Svečano proglašenje najboljih skijaša BiH

Titulu najboljih po kategorijama ponijeli su Andrea Komšić (Ski klub Željezničar ) i Benjamin Godinjak (Ski klub Bjelašnica) Mlađi Cicibani, Sumejja Hadžić (Ski klub Bjelašnica) i Vuk Ćosić (Ski klub Jahorina) Stariji Cicibani, Amna Helda (Ski klub Karaula) i Igor Laikert (Ski klub Zenica) Djeca I, Anesa Hanjalić (Ski klub Sarajevo) i Marko Rudić (Ski klub Jahorina) Djeca II, Maja Klepić (Ski klub Jahorina) i Nadir Abaza (Ski klub Željezničar) Mlađi Juniori, Žana Novaković (Ski klub Jahorina) i Marco Johan Shafferer Stariji Juniori, Džanina Nukić (Ski klub Željezničar) i Enis Bećirbegović (Ski klub Željezničar seniori)....

Prvi put u novijoj historiji bosanskohercegovačkog skijanja dogodilo se ono o čemu mnogi i danas pričaju. Održano je Prvo svečano proglašenje najboljih skijaša BiH. Ideja za organizaciju manifestacije potekla je od Ski magazina a podržali su je i prihvatili Olimpijski komitet BiH i Skijaški savez BiH. Bilo je to istinsko i iskreno veče bh. ski sporta o kojem je izvjestilo sedam RTV stanica i sve dnevne novine koje izlaze u BiH. Govorilo se o tome i pisalo nadugo i naširoko, no krenimo redom. Prvo recimo ono najvažnije:

Titulu najboljih po kategorijama ponijeli su Andrea Komšić (Ski klub Željezničar) i Benjamin Godinjak (Ski klub Bjelašnica) Mlađi Cicibani, Sumejja Hadžić (Ski klub Bjelašnica) i Vuk Ćosić (Ski klub Jahorina) Stariji Cicibani, Amna Helda (Ski klub Karaula) i Igor Laikert (Ski klub Zenica) Djeca I, Anesa Hanjalić (Ski klub Sarajevo) i Marko Rudić (Ski klub Jahorina) Djeca II, Maja Klepić (Ski klub Jahorina) i Nadir Abaza (Ski klub Željezničar) Mlađi Juniori, Žana Novaković (Ski klub Jahorina) i Marco Johan Shafferer Stariji Juniori, Džanina Nukić (Ski klub Željezničar) i Enis Bećirbegović (Ski klub Željezničar).

Poredak klubova u kategoriji Cicibana i Djece je: Sarajevo, Jahorina, Karaula, Željezničar i Bjelašnica. Svečanosti je prisustvovao veliki broj sportskih radnika među kojima Milanko Mučibabić, predsjednik Olimpijskog komiteta BiH i Ramiz Mehmedagić predsjednik Ski saveza BiH koji su na samom početku pozdravili ideju ovakvog okupljanja i napore Eme Fišer te samog Ski magazina da upriliče jednu ovakvu prezentaciju skijaškog sporta u BiH koji iz dana u dan bilježi sve zapaženije rezultate.

- Koliko nam je kirvo što i sami nismo napravili ovakvu manifestaciju, toliko nam je i drago što smo je i dobili. Ski magazin je pokazao da ima snage da obavi i ovako složene zadatke. Čestitam im, a posebno gospođici Fišer koja se izdigla iznad svega i priredila ovu divnu noć. Podržavamo i podržaćemo Ski magazin jer to je jedan od najboljih načina da se pokaže koliki se napori čine i činiće se da Bosna i Hercegovina zauzme mjesto koje joj posebno u Ski sportu pripada. Želim da se zahvalim i našim brojnim takmičarima i njihovim klubovima bez kojih ne bi bilo i nas – rekao je Ramiz Mehmedagić, predsjednik Ski saveza BiH  uz opasku da mu je žao što se na listi pobjednika i najboljih ne nalazi ime Eme Fišer koja je u novinarskom smislu jedan od pobjednika sezone 2003/2004.

Milanko Mučibabić ispred Olimpijskog komiteta nije štedio riječi hvale za ovakvu manifestaciju istakavši želju da ovakva okupljanja postanu tradicionalna i da se samo tako može jačati onaj toliko potrebni takmičarski i olimpijski duh. Napore Ski magazina ocijenio je probranim riječima a takmičarima poželio svaku sreću u budućem radu.

- Prisutan sam u skijaškom sportu, bio sam u nekoliko navrata na Jahorini posljednjih mjeseci i uvjeren sam da nas u budućnosti očekuju zapaženi rezultati. Skijanje je samo dio zimskih olimpijskih sportova koje mislimo podržati. Imamo prekrasnu djecu, uzorne sportiste, kojima ovdje i na ovom mjestu želim zahvaliti za sve što čine za naš sport – kaže Milanko Mučibabić, visoki uglednik Olimpijskog komiteta.

Nagrade najboljim skijašima uručili su pored Eme Fišer, direktora i glavnog urednika Ski magazina, naš legendarni trener Vojo Tomić, čovjek koji je stvorio generacije i generacije naših skijaša, dobitnik Šestoaprilske nagrade grada Sarajeva, dugogodišnji rukovodilac skijališta na Bjelašnici, Mate Anđelić, rukovoditelj skijališta na Blidinju i najzaslužniji čovjek što to skijalište dobiva sve značajnije mjesto u bh. ski sportu, Marko Petrović, član predsjedništva Ski saveza BiH i jedna od legendi Ski kluba Željezničar i našeg ski sporta uopšte, Ana Prović, naša poznata takmičarka i direktorica BB sporta, predstavnika Elana za BiH....

Nakon svečanog uručenja nagrada druženje skijaša i prisutnih zvanica trajalo je do kasno u noć.

Rekli su...

Marko Petrović, SKI savez BiH: 

- Samo čestitke. Inventivnost koja imponuje. Uspjeli ste napraviti nešto što će se dugo pamitit...

Ale Bećirbegović, zaljubljenik ski sporta i otac Enisa Bećirbegovića skijaša koji je zadužio naš sport:

- Pamtiću ovo dok živim. Sa ovakvim odnosom prema sportu mislim da možete mnogo napraviti.

Taib Šahinpašić, predsjednik Ski kluba Sarajevo:

- Odlično, sjajno. Šta bismo bez vas i Ski magazina.

Miro Klepić, predsjednik Ski kluba Jahorina:

- Svaka vam se pozlatila. Neka ste pokazali kako se to radi.

Adnan Helda, Ski klub Karaula, otac i trener mlade travničke šampionke Amne Helda:

- Ovako nešto odavno nam je trebalo i da vas nema trebali bi vas izmisliti. Svima ste pokazali kako se to radi.

Ibro Berilo, Ski klub Bjelašnica:

-  Zbog ovakvih manifestacija i vrijedi sve ono što mi u klubovima postižemo. Osjećamo se se zaista preponosno.

Halid Bajrić, Ski klub Šavnici:

- Sada sam još uvjereniji da smo na pravom putu. Hvala Ski magazinu.

Davor Komšić, Ski klub Željezničar, otac i trener fenomenalne Andree Komšić:

- Bravo! Nikada nisam vodio toliko televizijskih postaja na jednom mjestu. Neka svi znaju da se

kod nas voze prave skijaške trke.

Mario Laikert, Ski klub Zenica i otac šampiona Gileta:

- Eh, sada se bolje diše. Ko zna – zna. A Ski magazin uistinu zna!

Hajrudin Bajramović, predsjednik Ski kluba Zenica:

- Stigli smo iz Zenice u punom sastavu, a prezadovoljni smo što ima neko da nas predstavi i u ovakvom svijetlu.

Zlatko Hrnjić, generalni sekretar Skijaškog saveza BiH:

- Čestitke za uspješnu manifestaciju.

Džemo Bisić, direktor ZOI 84:

- Drago mi je što smo i mi iz Zetre uspjeli doprinjeti predivnom dojmu ove veličanstvene manifestacije

Selim Hrvat, direktor Bjelašnice i Igmana:

- Ovakve manifestacije vraćaju moju vjeru u našu budućnost kada je skijanje u pitanju.

Mate Tolj, hotel Maršal sa Bjelašnice:

- Prepuno, predivno i sve pre, pre... zaista sam se osjećao ponosno što sam bio dio večerašnje manifestacije

Ljubiša Šimunović, vlasnik firme Shimano iz Banja Luke:

- Da nema ovakvih priredbi trebalo bi se pitati čemu onda sve ovo oko sporta i da li nam sport uopšte treba. 

Dražena i Goran Šola, Ski klub Striž i roditelji državne šampionke Matilde Šola:

· Ovakve priredbe nam trebaju i iz sveg srca ih podržavamo ...  

Plaketa Ibri Berilu

Za izvanredne zasluge u razvoju Zimskog turizma i ski sporta na Bjelašnici Ski magazin je donio jednoglasnu odluku da specijalnu povelju dodijeli Ibri Berilu, načelniku opštine Trnovo i predsjedniku Ski kluba Bjelašnica:

· Drago mi je što je i na ovaj način prepoznat ne samo moj rad nego napori svih djelatnika Bjelašnice. Obećavam da je i ova nagrada još veći izazov da istrajemo u našim nastojanjiima da Bjelašnici vratimo nekadašnji sjaj i mjesto koje je u svijetu zimskih sportova uživala - kaže Berilo

Očekivani prestiž Vlašića

Salon turizma u Banja Luci

Priznanje “Golden mountain” pripalo je Vlašiću i na najbolji način potvrdilo prošlosezonski bum koji je ovaj centar napravio u bosanskohercegovačkom zimskom turizmu...

Golden Mountain Vlašiću

Vlašić ne doživljavam kao geografski pojam, planinu punu vikendica i ski liftova, hotela i motela, ski staza... Doživljavam ga kao svoj dom, mjesto mog odmora, opuštanja, moje rekreacije, mog zdravlja, do kojeg dolazim pješačenjem ugodno se osječajući na divnom zraku sa prelijepim pogledima na prostranstva livada, borovih šuma, pašnjaka, rijeke Ugar, pitomih planinskih sela... - riječi su koje je izgovorila Hasija Hadžić, načelnica općine Travnik primajući na tradicionalnom Salonu turizma u Banja Luci nagradu “Golden Mountain” za Ukupni razvoj zimskog 

turizma i ski sporta.

Vlašić koji korača koracima od nekoliko milja posebno u razvoju zimskog turizma i koji je u sezoni 2003/2004 zabilježio rekordnu posjetu ovo priznanje je objektivno zaslužio i time se svrstao u red vodećih zimskih centara na područjima država Jugoistočne Evrope.

Nagradu je Hasiji Hadžić uručila u ime grupacije medija koji prate naš zimski turizam Ema Fišer, direktor i glavni urednik Ski magazina zajedno sa najboljom skijašicom sa vlašičkih snježnih padina Amnom Heldom. Time je ovo priznanje dobilo na još većem značaju.

- Vlašić ima veliku tradiciju u Ski sportu. Jedna Estonka je prije sto godina donijela prve skije na Vlašić, od tada pa do danas izrodila su se mnoge generacije skijaša i skijaša, među njima jedan Miroslav Ćiro Blažević, danas svima poznat kao nekadašnji trener Hrvatske nogometne reprezentacije. Tada na Vlašiću je bio uspješan skijaš, biatlonac.

Prisjetite se i vlašičkih orlića koji su slavu planine i skakaonice pronijeli svijetom. Danas na Vlašiću svoje uspjehe nižu mladi alpinci, među njima i Amna Helda, dvostruki državni prvak i najbolja na rang listi u svojoj kategoriji. Naravno sve bi to bilo nezamislivo da uz Vlašić ne stoji cijeli Travnik. Načelnica općine, gospođa Hasija Hadžić je prepoznala taj kvalitet i dala punu podršku razvoju ovog zimskog centra 

- kazala je Ema Fišer.

I odista, zar je grijeh prepoznati kvaliet. 

Ne možemo a da ne spomenemo još jedno ime koje je neraskidivo vezano za poslioje ratni razvoj Vlašića. To je Goran Šarić, poznati rukometaš i reprezentativac, uzoran sportista koji je stao na čelo firme Vlašić ski koja upravlja vertikalnim transportom i najkrivlji je što je uveo noćno skijanje na ovoj zimskoj ljepotici.

Nebu pod Šavnike

Skijališta koja treba osjetiti

Kada putnik namjernik krene prema Sarajevu ili izlazi iz Sarajeva putem M 17 izuzev povećeg natpisa Općina Hadžići a zatim Pazarić nigdje ne nailazi na oznaku da prolazi pored jednog vrlo intresantnog mjesta posebno skijašima. Saznao je, ili ne, da je tu negdje odvojak puta za Bjelašnicu ili Igman, ali za cilj našeg putovanja nije imao gdje. Naravno, dok u Pazariću ne pita...

Ona stara narodna kaže: ko ne pita taj ne skita. Pitali smo i mi (mada smo znali ali smo se pravili nevješti) da li prolaznici znaju gdje su Šavnici? Tek svaki treći nam je znao odgovoriti:

- Skreni lijevo!

Asfaltni put nas je doveo pravo pred istoimeni dom, istoimenog skijaškog kluba koji po ko zna koji put gradi svoje mjesto pod ovim našim nestalnim nebom. Danas je to dom pred kojim treba skinuti kapu domaćinu i reći:

- Svaka čast!

Naravno, naš dolazak nije bio nenajavljen. Ekipu Ski magazina predvođenu Vojom Tomićem lično, a bogami poprilično pozvao je Zijo Hujić, prije i poslije svega zaljubljenik u ski sport a dočekao nas je niko drugi do sam predsjednik kluba i predsjednik Općine Hadžići Halid Bajrić, čovjek čijim je entuzijazmom i radinošću klub a i samo skijalište počelo polako ali sigurno da staje na noge...

- Eee, Boga mi biće ovdje i Svjetski kup - našali se Vojo Tomić rukujući se sa domaćinima.

Halid Bajrić se samo smješkao a Zijo Hujić uz nezaobilaznog Suzija pokušava dovesti stvari u red od neznatnog nereda koji su nestašni takmičari, uglavnom dječaci i djevojčice, napravili...

- Sve dok djeca ne shvate da im je skijanje najbolja igra od njihovih takmičarskih karijera neće biti ništa...- opet će Vojo Tomić jednu ali vrijednu!

Pa, šta kažete, reče Zijo Hujić...

- A šta da ti kažemo moj Zijo. Ja sam ovim krajevima krstario prije tridesetak godina i divio se krajoliku. Imao sam takve planove i ko zna šta bi sve bilo da naši tadašnji drugovi i drugarice ne odlučiše da cijelu stvar prebace na Igman i Bjelašnicu. Kladio sam se da bismo ovdje mogli postaviti ne jednu olimpijsku stazu. I danas mi je žao što to tada nismo uspjeli sprovesti u djelo - zamišljeno će Vojo Tomić...

- Znam, znam - govori Halid Bajrić - Evo dole (pokazuje niz padinu) je moja kuća. Tu sam se rodio. Kao djeca izlazili smo na skijama i peli se uz stazu... Nama je skijanje bilo više od igre, više od šetnje. Radovali smo se prvom snijegu. 

Sjeća se Halid tog vremena jer ga je učiteljica uvijek opominjala:

- Ako će tvoj sastav Prvi snijeg biti posvećen skijanju ti Halide ne moraš pisati - šali se Suzi ali i ostali iz predsjedništva kluba koji su se tog dana okupili na Šavnicima.

Ono po čemu će djeca sa Šavnika pamtiti ovo vrijeme biće sigurno da su im njhovi stariji vratili ono po čemu su oni bili sretni i po čemu i oni pamte svoje djetinjstvo.

- Kako sam bio sretan kada su mi dozvolili da prenesem ovaj ski lift i postavim ga ovdje ispred doma. Znam da su me neki i osudili govoreći šta će ti Zijo taj šejtan. Neka, neka... mrmljao sam i govorio sebi u njedra. Vidjećete šta će taj šejtan uraditi. Kada smo napravili prvo poslijeratno državno prvenstvo sreći svih naših stanovnika nije bilo kraja. Ljudi jednostavno nisu vjerovali da mi to možemo...

Priča nam Zijo i odvodi nas na stranu:

- Da nam u klub ne dođe za predsjednika Halid ništa ne bismo mogli. To je čovjek izuzetne snage i energije. Pravičan i pošten. Kada treba zavrnuti rukave i raditi, prvi je.

Kaplje znoj sa njega, on ga briše, radi i pita majstore: jel’ dobro ovako. Vidjeli ljudi kako prvi čovjek općine radi pa i oni nisu imali kud. Ako može on, zašto nebismo i mi.... Danas je ovaj dom ponos svih nas, naše djece... Znamo da smo ga napravili našim trudom i znojem...

- Ne pretjeruj Zijo - Halid Bajrić se umiješa u razgovor - Napravili smo ono što je nekad bilo sasvim normalno, samo danas došla neka čudna vremena pa niko ne želi da se uhvati krampe i lopate...

- Sve gospoda, moj načelniće - nastavi dijalog Vojo Tomić - Jednom su tako došli na Bjelašnicu pred Olimpijske igre u Sarajevu neki ljudi i pitali: ko je ovdje šef. Vide svi su sa lopatama i u kanalu. Pokažu radnici na mene a oni ne mogu čudom da se načude. Šta će šef u kanalu? Kakav je on šef? Vidim da im ništa nije jasno. Odgovorim: pa malo prekovremenog rada... Treba mi novaca. Oni me kao razumiju, a ja vidim da čudno gledaju i najradije bi me ismijali pred svim radnicima. A ja čutim i mislim: ko da im da primjer. Nećete vi sigurno u novim i ispeglanim odijelima...

Tako se gradila Olimpijada, reče načelnik i pogleda Ziju...

- Ovi mlađim stalno pričam o jednom strašnom direktoru koji je bio najmarljviji radnik na Bjelašnici i Igmanu. Prvi je dolazio, zadnji je dolazio. On je živio uz planinu a ne na planini. Rastao i razvijao se sa njom, baš kao što sad to čini i Halid Bajrić. Trebao nam je neko da nam da tu snagu i elan. Kao što nekad Voji Tomiću ništa nije bilo teško, tako i danas Halidu Bajriću. Završi posao u općini, još u kabinetu se presvuče u trenerku i odlazi na Šavnike. Kada su ljudi počeli da dolaze i pitaju se ko je ta ljudeskara nisu mogli da vjeruju da je to prvi čovjek općine. Svojim radom brzo ime je srušio te gospodske iluzije kako ih nazva Vojo Tomić i ugradio ih u stvarnost...

I zaista mogli bismo danima i danima prenositi ovaj šavnički dijalog ili bolje reći susret vremena i stvarnosti da nas ne prekidoše djeca svojom igrom...

- Evo to su naša djeca, naši takmičari...

Gledamo ih, sada bez takmičarskih jakni i kombinezona, veseli i razdragani. Gledamo i taj silni svijet koji se okupio oko doma i ne možemo da vjerujemo. Bila je nedjelja, dan odmora...

- Ma svi smo ovdje kada god imamo slobodnog vremena. Vezali smo se za dom i ovo je rijetki predah. Posla je mnogo a htjeli bismo još više - kaže Zijo Hujić, igla i dugme kluba koga smo prvi put upoznali na Jahorini. Malo, pa malo mjerio je pogledom Ciljnu kuću Ski kluba Jahorina. Oči su mu se caklile. Gledao je Ciljnu, a vodio dom na Šavnicima. Tu je sva njegova ljubav, sve njegova radost. Halida Bajrića upoznali smo na Igmanu. Letio je na sve strane. Trčao od takmičra do skijaša rekreativaca. Neko bi pomislio da je dežurni u nekoj ski patroli, a bio je direktor trke. Njegovoj kontroli ništa nije moglo promaći. Marko Petrović i Ramiz Mehmedagić kao predstavnici Ski saveza BiH mogli su se odmoriti uz riječi:

- Kada je Halid ovdje mi slobodno možemo malo u kuću da se ugrijemo!

Nevjerovatno ali istinito, i oni su bili istomišljenici stotina ljudi koji su nam prije i poslije ukazali na to povjerenje koje je sjedinjeno u ličnosti Halida Bajrića. Takva stamenost imponuje, no mi bismo dodali da Halid nije čovjek koji poput ostalih političara obećava i ta obećanja ne ispunjava. To je jedini ispravan način na koji ljude osvaja ne na prvi, drugi ili treći  pogled. To je nešto što ga čini čovjekom, a kod Halida to je uistinu veliko koliko je velika i njegova planina. A upustiti se u borbu sa jednom planinom je uistinu nešto što baš ne mogu svi. Ako će se Bjelašnica dok je svijeta i vijeka pamtiti po jednom Voji Tomiću, tako će se i novija historija Šavnika pamtiti po Halidu Bajriću. Svaka im čast!

Nigdje bez Merime...

Takmičarsku ekipu Ski kluba Šavnici čini mala ali odabrana družina. Predvode je, naravno, odvažni Cicibani: Benjamin Šehić, Nađid Juhić, Amar Selimović, Eldar Šehić, Nedim Šehić, Belmina Šarić, Nermin Mehić, Armin Mehmedić, Benjamin Hrnjić i \enis Hujić. U kategoriji Djece I i II bore se Amir Mehmedić, Nermin Mehmedić, Dino Liohovac, Alen Hujić, Elvir Mehić, Haris Fejzić i Ammar Hujić. Juniorski tim čine: Merima Mehmedić, Anes Lihovac i Almir Bužo...

· Ne bih nikoga posebno da izdvajam ali Merima Mehmedić zaslužuje da se još jednom spomene. Pored takmičarksog dijela, ona je i trener naših mlađih skijaša, uz Almira Bužu i Senada Dupovca. Drugim riječima oslonjeni smo na domaći kadar. Sa rastom kluba, rastu i potrebe za ozbiljnijim trenerima, te su nam i tu veliki planovi – kaže nezaobilazni Suzi, Suljo Hujić...

Šavnike treba osjećati...

- Ovdje se ništa ne treba gledati, već zatvoriti oči i osjećati. Odavno nisam osjetio takvu pozitivnu energiju. Sve odiše prirodnošću, spontanošću, optimizmom, vjerom da se korača u nešto bolje. Žao bi mi bilo da se ovim ljudima nešto ispriječi u njihovim namjerama i nakanama. Skladniji odnos ljudi i planine još nisam vidio... - kaže Vojo Tomić, a njemu treba vjerovati.   

